
[bookmark: _Hlk24017237]राष्ट्रिय अपाङ्ग महासंघ नेपाल देशैभरी छरिएर रहेका अपाङ्गता भएका व्यक्तिको हक अधिकार संरक्षण, प्रवर्धन र संवर्धनका लागि वि. स. २०५० सालदेखि निरन्तर कृयाशिल एकमात्र राष्ट्रिय स्तरको छाता संस्था हो । यस संस्थामा अपाङ्गता भएका ब्यक्तिहरूद्वारा सञ्चालित ३५० भन्दा बढी  गैर-सरकारी संस्थाहरु आवद्ध रहेका छन् । यसले आफ्नो स्थापना कालदेखि नै जनवकालत, क्षमता विकाश, जनचेतना अभिवृद्धी एवम् सहकार्य तथा सन्जालिकरण जस्ता रणनैतिक कार्यहरू गर्दै आइरहेको छ । जसका कारण नेपाली अपाङ्गता आन्दोलनले थुप्रै नीतिगत, कानूनी, संरचनागत एवम् व्यवहारिक परिणामहरू समेत हाँशिल गर्न सफल भएको छ । 
वर्तमान समयमा राष्ट्रिय अपाङ्ग महासँघ नेपालले सीबीएमसंगको साझेदारीमा (हामीलाई पनि समावेश गर २०१९-२४” नामक परियोजना सञ्चालन गरिरहेको छ । उक्त परियोजनाको कार्यान्वयनमा आवश्यक मार्गनिर्देश गर्दै प्रभावकारी कार्यक्रम कार्यान्वयनको शुनिश्चित गर्नका लागि तीन वटा प्रादेशिक परियोजना कार्यदल (प्रदेश-२,  बागमती र  लुम्बिनी प्रदेशमा) परियोजना कार्यदलहरू गठन र सञ्चालनका लागि कार्यादेश निर्धारण गर्नुपर्ने भएकोले यो निर्देशिका निर्माण गरि लागू गरिएको हो । 
निर्देशिका निर्माण गर्नुको लक्ष के हो?
वर्तमान परियोजना अन्तर्गत निर्माण गरिने प्रादेशिक परियोजना कार्यदलको गठन प्रकृया, छनौटको विधी एवम् आधारहरू, ती कार्यदलको काम कर्तव्य र अधिकार तथा उनीहरूको सेवाका सर्तहरू निर्धारण गर्नु यस निर्देशिकाको मूख्य लक्ष हो । 
कार्यदल गठन गर्नुको उदेश्य के हो? 
वर्तमान परियोजना अन्तर्गत सञ्चालित कार्यक्रमहरू सहभागीतामुलक एवम् समावेशी विधी र पद्धतिबाट सञ्चालन भईरहेको सुनिश्चित गर्नका लागि परियोजना टोलिलाई आवश्यक निर्देशन प्रदान गर्ने मूख्य उदेश्यका साथ यी कार्यदलहरू गठन गर्न लागिएको हो । 
कार्यदल गठन गर्ने प्रकृया के हो? 
कार्यदल निम्न बमोजिमको प्रकृया प्रयोग गरी गठनगरिने छ: 
· सबै परियोजना कार्यदलमा सदस्य छनौटका लागि आह्वान गर्दै महासँघको कार्यसम्पादन समितिले पहुँचयुक्त ढाँचामा पहिलो पटक चौध दिन र उक्त समयभित्र आवश्यक सङ्ख्यामा निवेदन नपरेको खण्डमा थप सात दिनका लागि म्याद राखि एक सूचना प्रकाशन गर्नेछ। उक्त सूचना यसै निर्देशिकाको अनुसूची-१ मा राखिएको छ । उक्त सूचनालाई धेरै भन्दा धेरै अपाङ्गता भएका व्यक्तिहरू समक्ष पुर्याउनका लागि वेबसाइट, ई-मेल, फेसबुक, सदस्य संस्थाहरू मार्फत सूचना जारी गर्ने, जस्ता उपायहरू अवलम्बन गरिनेछ । अपाङ्गताको विभिद वर्गमध्ये समावेशीकरणको दृष्टिकोणबाट पछि पारिएका अपाङ्गता भएका व्यक्ति जस्तै बौध्धिक/सिकाई सम्बन्धी अपाङ्गता, मनोसामाजिक अपाङ्गता, अटिजम, श्रवण-दृष्टिबिहीन हेमोफिलिया जस्ता अपाङ्गता भएका व्यक्तिहरूबाट समेत निवेदन प्राप्तिका लागि सम्बन्धित वर्गका व्यक्तिहरूसंग प्रत्यक्ष रूपमा काम गर्ने वर्गीय संस्थाहरूलाई सम्बन्धित व्यक्तिहरूसम्म सूचना पुर्याउनका लागि विशेष अनुरोध गरिनेछ । साथै हालसम्म महासँघको सन्जालभित्र प्रत्यक्ष रूपमा सम्लग्न नभएका वा हुन नसकेका विभीन्न प्रकृतिका अपाङ्गता भएका व्यक्तिहरूलाई समेत आवेदनका लागि प्रेरित  गरिनेछ । 
· प्राप्त निवेदन उपर छलफल गरी तीन वटा प्रादेशिक परियोजना कार्यदलमा रहने सदस्यहरूको अन्तिम नामावली टुङ्गो लगाउनेछ 
· हरेक परियोजना कार्यदललाई उनीहरूको काम, कर्तव्य र अधिकार सम्बन्धी अभिमूखिकरण प्रदान गरिनेछ । 
कार्यदलमा के-कस्ता र कति जना सदस्यहरू रहन्छन्? 
कार्यदलमा निम्न बमोजिमका सदस्यहरू रहन्छन्: 
· हरेक कार्यदलमा कम्तिमा बाह्र  जना सदस्यहरू रहनेछन् । तर समावेशिकरणको सिद्धान्त, परियोजनामा उपलब्ध हुन सक्ने स्रोत-साधन र वर्तमान आवश्यकता समेतको विश्लेषण गर्दा कार्यदलको सङ्ख्या वृद्धी गर्नु पर्ने भनी कार्यसम्पादन समितिले निर्णय गर्न यस व्यवस्थाले वाधा  पारेको मानिने छैन । 
· कार्यदलका लागि छनौट भएका सदस्यहरूले आफूमध्येबाट एक जना संयोजक छनौट गर्नेछन् । संयोजकको पदावधी एक वर्ष अर्थात बाह्र महिनाको हुनेछ । उक्त समयावधी पश्चात हरेक वर्ष कार्यदलका सदस्यहरूले आफू मध्येबाट नै पुनः अर्को संयोजक छनौट गर्नेछन् । कार्यदलको बैठकमा संयोजकले अध्यक्षता गर्नेछन् । संयोजकको अनुपस्थितीमा सदस्यहरू मध्येबाट ज्येष्ठताका आधारमा वरिष्ट सदस्यले अध्यक्षको भूमिका निर्वाह गर्नेछन् । 
· हरेक कार्यदलमा कम्तिमा छ जना महिला सदस्यहरू (जम्मा सदस्य सङ्ख्याको ५० प्रतिशत भन्दा नघट्ने गरी) रहने छन् । 
· सबै कार्यदलमा अपाङ्गता भएका व्यक्तिको अधिकार सम्बन्धी ऐन २०७४ को अनुसूची १ मा व्यवस्था गरेबमोजिमको दशै वर्गबाट अनिवार्य रूपमा कम्तिमा एक-एक जना अपाङ्गता भएका व्यक्तिहरू रहने कुराको अनिवार्य रूपमा सुनिश्चित गरिने छ । 
· सबै कार्यदलमा कम्तिमा दुई जना सदस्यहरू (जम्मा सदस्य सङ्ख्याको १५ प्रतिशत भन्दा नघट्ने गरी) आदिवाशी/जनजाती, दलित, मधेशी वा जात, धर्म र भौगोलिक स्थानका आधारमा सिमान्तकृत वर्ग वा समुदायका व्यक्तिहरूमध्येबाट अनिवार्य रूपमा प्रतिनिधीत्व सुनिश्चित गरिने छ । 
कार्यदलका सदस्यहरूको योग्यता, उनीहरूको सदस्यता खारेजी र नयाँ सदस्यको छनौट गर्न कुन-कुन विधीको प्रयोग गरिन्छ? 
कार्यदलका सदस्यहरूको योग्यता: 
· नेपाली नागरिकताको प्रमाणपत्र प्राप्त गरी अठार वर्ष पुगेको   व्यक्ति । 
· अपाङ्गता परिचयपत्र प्राप्त गरेको व्यक्ति । अविभावकको हकमा उनीहरूका नजिकको नातामा रहेका अपाङ्गता भएका व्यक्तिको परिचयपत्रको प्रमाणपत्र । 
· पहुँचयुक्तता र अपाङ्गता भएका व्यक्तिको न्यायमा पहुँच सम्बन्धी विषयमा काम गर्न इच्छुक रहेको व्यक्ति । सो सम्बन्धी विषयमा पुर्व ज्ञान वा अनुभवलाई थप प्राथमिकता दिइनेछ । 
· सामान्य रूपमा साक्षर व्यक्ति । 
नोट: यहाँ  साक्षर व्यक्ति भन्नाले सामान्य अर्थमा लेखपढ गर्न सक्ने व्यक्तिलाई मात्र भन्न खोजिएको होईन । बरु सो शब्दले कुनै पनि किसिमको ज्ञान वा सिप भएको   व्यक्ति समेतलाई जनाउँदछ । 
· प्रादेशिक परियोजना कार्यदलका लागि सोही प्रदेश सदर्मुकाम वा सदर्मुकाम वरिपरिका क्षेत्रमा स्थायी बसोबास भएको वा कम्तिमा दुई वर्षसम्म सोही स्थानमा बसोबास गर्ने सम्भावना रहेको वा सो स्थानमा सजिलै उपलब्ध हुन सक्ने व्यक्ति । 
· अविभावकको हकमा आफ्नो नजिकको नाता पर्ने व्यक्ति बौद्धिक/सिकाई सम्बन्धी अपाङ्गता भएको, अटिजम प्रभावित, श्रवण-दृष्टिबिहीन वा आफै प्रत्यक्ष रूपमा प्रतिनिधीत्व गर्न अवरोध महसुस गर्ने व्यक्ति हुनु पर्नेछ । 
· अपाङ्गताको क्षेत्रमा काम गर्ने/नेतृत्वदायी भूमिका निर्वाह  गरिरहेको वा अपाङ्गता सम्बन्धी कुनै पनि अभियान/कार्यक्रम वा अन्य त्यस्तै कुनै पनि क्रियाकलापमा सम्लग्न भएको  व्यक्ति । 
कार्यदलका सदस्यहरूको सदस्यता खारेजी
निम्न अवस्थामा कार्यदलका सदस्यहरूको सदस्यता खारेज भएको मानिने छ: 
· कुनै सदस्यको मृत्यू भएमा । 
· निजले आफ्नो पदबाट राजिनामा दिई कार्यदलले स्विकृत गरेमा । 
· महासँघको कार्यसमितिले मनासिबको कारण भई कार्यदलको एक वा सोभन्दा बढी सदस्यको सदस्यता खारेज गरेमा वा पुरै कार्यदल नै भङ्ग गरेमा । यसरि भङ्ग गर्दा व्यक्ति वा कार्यदललाई सफाई पेश गर्ने अवसरबाट वञ्चित गरिने छैन । 
कार्यदलका नयाँ सदस्यहरूको छनौट: 
कार्यदलका एक वा सोभन्दा बढी सदस्यहरूको सदस्यता खारेज भई पुनः छनौट गर्नु परेमा महासँघको सङ्घीय कार्यसमिति वा समितिले तोकेको उप-समितिले खुल्ला प्रतिस्प्रदा मार्फत छनौट गर्नेछ । त्यसरी छनौट गर्दा समावेशिकरणको सिद्धान्त बमोजिम नै जुन पद खाली हुन गएको हो सोही पदका लागि आवेदन आह्वान गरिनेछ । 
कार्यदलको काम, कर्तव्य र अधिकार के-के हुन्? 
कार्यदलका काम, कर्तव्य र अधिकार तपशिल बमोजिम हुनेछन्: 
· वर्तमान परियोजना अन्तर्गत सञ्चालित कार्यक्रमहरू सहभागीतामुलक एवम् समावेशी विधी र पद्धतिबाट सञ्चालन भईरहेका छन् भन्ने कुराको सुनिस्चितताका लागि परियोजना टोली र कार्यसम्पादन समितिसंगको समन्वय समेत गरी आफ्नो क्षेत्रभित्र अनुगमन गर्ने र परियोजना टोलीलाई सही रूपमा मार्गनिर्देश गर्ने । 
· महासँघको सम्बन्धित कार्यसमितिसंगको प्रत्यक्ष समन्वयमा पहुँचयुक्तता र न्यायमा पहुँच सम्बन्दी कार्यक्रमहरूको कार्यान्वयनका लागि (प्रादेशिक परियोजना कार्यदलले) हरेक प्रदेशमा (तीन वटा) छनौट गरिने तीन-तीन वटा स्थानीय निकायहरूको छनौट गरी छनौट गर्नु पर्ने स्पष्ट आधारहरू सहित सिफारिश गर्ने । 
· विभीन्न तालिम/प्रशिक्षण कार्यक्रमका लागि विषयवस्तु तयारीका लागि गरिने परामर्शका क्रममा सुझाव प्रदान गर्दै अन्य आवश्यक सहयोग प्रदान गर्ने । 
· विभिन्न प्रदेशमा कार्यक्रम कार्यान्वयनका लागि सिकाई आदानप्रदान गर्ने । 
· सम्बन्धित कार्यसमितिसंगको समेत परामर्श लिई विभीन्न पहुँचयुक्तता परिक्षण टोली, नीति/बजेट विश्लेषण टोली एवम् स्थानीय जनवकालत समितिहरूले तयार गर्ने कार्ययोजना एवम् बजेट उपर छलफल गरी स्विकृत गर्ने । 
कार्यदलको बैठक कति-कति  समयमा सञ्चालन गरिन्छ? 
कार्यदलको बैठक कम्तिमा त्रैमासिक रूपमा (कम्तिमा तीन महिनामा एक पटक) बस्नेछ । तर आवश्यकता बमोजिम सोभन्दा बढी बैठक बस्नु परेमा महासँघको सम्बन्धित कार्यसमितिलाई जानकारी गराई एक भन्दा बढी पटक समेत बस्न सकिनेछ । हरेक बैठकका निर्णयलाई निर्णय पुस्तिकामा अध्यावधिक गरी राखिनेछ । त्यसरि अध्यावधिक गरिएका निर्णयहरूलाई सम्बन्धित कार्यसमिति र परियोजना टोलीलाई समेत उपलब्ध गराउनु पर्नेछ । तर कुनै विशेष परिस्थिति, विपद् वा महामारीका कारण भौतिक रूपमा भेटघाट हुन नसकी अनलाईन मार्फत बैठक बस्नु पर्ने कुरालाई यस प्रावधानले बाधा पुर्याउने छैन । 
कार्यदलका सदस्यहरूलाई के-कस्ता सुविधा प्रदान गरिन्छ? 
कार्यदलका सदस्यहरूलाई बैठकमा उपस्थित हुँदाको बखत परियोजनामा उपलब्ध स्रोतका आधारमा यातायत खर्च वापत बढीमा रु. छ सय र चिया-खाजा प्रदान गरिनेछ । कार्यदलका कुनै सदस्यले अनुगमन भ्रमण वा कार्यदलको अन्य काम, कर्तव्य र अधिकारभित्र पर्ने अन्य कुनै कामका सिलसिलामा भ्रमण गर्दा महासँघको आर्थिक नियमावली बमोजिम यातायात, खाना र आवासको व्यवस्था गरिनेछ । साथै कार्यदलका कुनै सदस्यलाई आवश्यक पर्ने पहुँचयुक्तता, उपर्युक्त अनुकुलता वा वैयक्तिक/लैङ्गिक विसिष्टिकृत आवश्यकताको सम्बोधन गर्नु वर्तमान परियोजनाको जिम्मेवारी  हुनेछ । 
नोट: पहुँचयुक्तता, उपर्युक्त अनुकुलता वा वैयक्तिक/लैङ्गिक विसिष्टिकृत आवश्यकता भन्नाले अपाङ्गताको अवस्था, लैङ्गिक परिचान वा अन्य वैयक्तिक अवस्थाका आधारमा व्यक्तिलाई सार्वजनिक जीवनमा सहभागी हुन आवश्यक पर्ने कुनै पनि सहयोगी सामगृ, प्रणाली वा त्यस्तै खालको अन्य कुरालाई जनाउँछ । जस्तै सहयोगी व्यक्ति, दोभासे/नोट टेकर, अस्थायी र्याम्प, महिला सहभागीको बालबच्चा हेरचाह गर्ने सेवा, आदि । 
कार्यदल कहिले देखि कुन मितिसम्म सकृय रहन्छ? 
महासँघको कार्यसमितिले अर्को कुनै निर्णय गरेकोमा वाहेक सबै कार्यदलहरू गठन भएको मितिदेखी २०२३ डिसेम्बर अन्त्यसम्म सकृय  रहनेछन् । 
महासँघले कार्यदललाई के-के सहयोग प्रदान गर्दछ? 
· कार्यदलका सदस्यहरूलाई कार्यदलको काम, कर्तव्य र अधिकार सम्बन्धी अभीमुखीकरण प्रदान  गर्दछ । 
· कार्यदललाई बैठक सञ्चालन गर्नका लागि सञ्चारको सुविधा, बैठक बस्ने स्थान, प्रिन्टिङ सूविधा र आवश्यकता अनुसार अन्य सहयोग प्रदान  गर्दछ । 
· सदस्यहरूलाई कार्यदलको बैठकमा उपस्थित हुँदाको बखत “हामीलाई पनि समावेश गर” परियोजनामा उपलब्ध स्रोतका आधारमा चियाखाजा, स्थानीय यातायात वापतको रकम वा अन्य आवस्यक सुविधा उपलब्ध  गराउँदछ । 
· कार्यदलले आफ्नो अधिकार क्षेत्रभित्र रही कार्यसम्पादन गर्दाको बखत उठ्ने कुनै पनि सवालमा कार्यदललाई आवश्यक सुझाव दिने, समन्वयकारी भूमिका निर्वाह गर्ने , वा सही मार्गनिर्देश गर्ने जस्ता कार्यमा महासँघले सदैव सहयोग प्रदान गर्दछ । 
कार्यदलसंग सम्बन्धी कुनै पनि विवादवारे अन्तिम निर्णय गर्ने अधिकार कसमा निहित रहन्छ? 
कार्यदल सम्बन्धी अन्य व्यवस्था तोकिए बमोजिम हुनेछ । कार्यदलको अस्तित्व, काम, कर्तव्य र अधिकार सम्बन्धी कुनै पनि विषयमा विवाद भएमा वा हुने परिस्थितिको सिर्जना हुन गएमा राष्ट्रिय अपाङ्ग महासँघ नेपाल सङ्घीय कार्यसमितिले अन्तिम निर्णय गर्नेछ । 

